
1913ko otsai-
laren 7an. Bere garaiko pande-
ro-jotzaile puntakoa izan zen.
Plaza publikoa gizonezkoen ja-
betzakoa zenean, bere tokia
hartu zuen bertan. Bere helbu-
ru nagusia —inon inoren toki-
rik aldarrikatzea baino- ondo
pasatzea zen; festa maite zuen,
panderoa hizketan jartzeko
gaitasuna zuen eta plazan
lehen lerroa hartu zuen. «Ni
ondo pasatzera etorri naiz»,
erantzuten omen zien punta
zorrotzeko galderei. Garai har-
tan nahiko berritzailea ere ba-
zen emakume batek ondo pa-

Romualda Zuloaga, panderoari berba

eginarazten zion galdakoztarra

Romualda Zuloaga (1913-19/1, Galdakao) lehen lerroko
pandero-jotzailea izan zen, plazan gizonezkoa nagusi
zenean bere lekua egin zuena. Plazak dantza batean jar-
tzen zituen panderoa astinduz, talentua zuelako eta
festa maite zuelako. Euskal Herriko Trikitixa Elkarteak
biografia josi dio, merezi duen lehen lerrora ekartzeko.

satzea bere lehentasunen ar-
tean jartzea. Eta Romualdaz
egunotaraino iristen diren
ahotsek horixe nabarmentzen
dute: bere alaitasuna, festara-
ko gogoa, nekaezinaren poza.
Euskal Herriko Trikitixa El-
karteak Soinuaren Liburutegia
bildumako 17. alea Galdakaoko

artistari eskaini dio. Gontzal
Carrasco trikitilari eta histo-
rialariak ondu du “Romualda
Zuloaga, panderoaren bidaia
hilezkorra” biografia. Hortaz,
lehen lerrora ekarri du lehen
lerrokoa izan zen artista, eus-
kara eta euskal kultura biho-
tzean tatuatuta zituena.

Ezkerretara, Romualda
Zuloaga panderoarekin.
Eskuin aldean, bere alaba
Belen Ojanguren panderoa
joz. Haien etxean ez omen
zen inoiz festarik falta.
OJANGUREN ZULOAGA SENDIA

BERE KASA IKASI ZUEN

Arteta auzoko Txapelgorri ba-
serrian sortu zen Zuloaga,
erromeria ikusgarriak antola-
tzen ziren inguruan. Akaso
umetako auzo horretan piztu
zitzaion panderorako eta fes-
tarako grina. Carrascok ondo-
rioztatu duenez, segur aski au-
todidakta izan zen. «Ez dakigu
oso seguru nola ikasi zuen. Be-
re garaiko pandero-jotzaileek
etxean ikasten zuten norma-
lean. Batzuek suertea zuten
eta bazuten irakasleren bat in-
guruan, etxekoren bat edo la-
gunen bat, baina normalean
autodidaktak izaten ziren.
Erromerietara joan, ikusi pan-
dero-jotzaileak nola jotzen
zuen, etxera bueltatu eta pla-
ter batekin edo parean harra-
patzen zutenarekin saiatu
ikasten. Forma borobila zeu-
kan edozerekin. Horrela ikasi
ohi zuten».

Jose Ojangurenekin ezkon-
du zen, Galdakaoko Bekeako
ermita inguruko Dorrearen
Punta izeneko baserrikoare-
kin. «Jose umezurtza izan zen:
aita hil zitzaion ama haurdun
zegoela, eta bera jaio zeneko
erditzean hil zitzaion ama. Ro-
mualdaren beraren auzokoak
ziren izekoak eta osabak hazi
zuten Artetan bertan. Umeza-
roa batera olgetan igaro os-
tean, ezkondu egin ziren», jaso
du Carrascok bere liburuan.

Behin ezkonduta, Bekeara
lekualdatu ziren eta bertan
egin zuten bizitza. Biak ziren
pandero-jotzaileak eta biek
maite zuten festa, nahiz eta
beren bizitza beti ez izan sa-
murra. Lau seme-alaba izan zi-
tuzten: Lourdes, Rosario, Jose
Miguel eta Maria Belen.

Rosario alaba 1936ko gerra
krudelak hil zuen, sei hilabete-
txo zituela. «<Hegazkin anke-
rrak zerua zeharkatzen ikusten
zituenean, Bekeako etxe albo-

ko tunel batean babestu ohi
zen Romualda bonbek jo ez ze-
zaten. Gerra bereziki latza izan
zen Romualdarentzat: alaba hil
ostean, hiru egun behar izan zi-
tuen lurperatu ahal izateko».

Gerrak latz kolpatu zuen Zu-
loagaren eta Ojangurenen fa-
milia eta gerraostea ere ez zen
samurretik joan Etxebarri ba-
serrian. «<Ekonomikoki ez zen
oso familia boteretsua. Base-
rritarrak ziren, ortuak ematen
zuenetik bizi ziren eta apopi-
loak hartzen zituzten etxean
diru pixka bat ateratzeko. Ahal
zuten moduan ateratzen zuten
bizimodua aurrera».

Frankismoaren lehen urte
haietan, Estatu espainoletik
langileak ari ziren iristen Eus-
kal Herrira, geroago gertatu
zen industrializazioaren lehen
urrats modura. Galdakao ere
baserri inguru bat izatetik hi-
rigune izatera pasatzeko pro-
zesuan hasia zen, 30.000 biz-
tanlera iristeko geroago.
Romualda Zuloaga horren
guztiaren lekuko izan zen, be-
re etxean hartu zituen apopi-
loen hizkuntza eta kultura
ohituretan bertan.

Gontzal Carrascok bere bio-
grafian kontatzen duenez,
Etxebarri baserrian senar-
emazteak, hiru seme-alabak
eta apopilo hartutako hiru
langile bizi ziren garaian, Ro-
mualda goizaldeko bostetan
joaten zen auzoko garbitokira
etxeko guztien arropak garbi-
tzera. Auzoko emakume batek
—-Francoren aldeko familia ba-
tekoa— kargu hartu zion, bera
garbitokira joaten zenerako
ura zikin topatzen zuelako,
«etxean dekozuzan makakoen
zikinkeriagaz beteta». Eta Zu-
loagaren erantzuna, «Zer esa-
ten zabiz, Juana? Zuk Franco
asko gure dozu, ezta? Ba Fran-
co baino makako handiagorik
ez dau. Nire etxeko behargi-

nak Francoren, zure eta nire
antzekoak dira».

Era horretako kontakizunek
erakusten dute Romualda Zu-
loaga berritsua eta etorri handi-
koa zela. «Edozein egoeratan ir-
tenbidea aurkitzen zuen. Artista
hutsa zen, aurkitzen zuen edo-
zeri buelta emateko gauza zen».

Bere izateko moduak lagun-
duko zion plazan lasai paratzen,
gehienetan gizonen artean
emakume bakarra izan arren.

EUSKAL KULTURAREN ENTZIKLOPEDIA

Umetatik baserrian jaso zituen
euskara eta euskal kultura, eta
bizitza osoan saiatu zen horiek
zaintzen. «Romualda baserrita-
rra zen eta etxean jaso zituen
euskara eta euskal kultura. Kul-
tura horrekiko maitasunak eta
begikotasunak eragina izan
zuen bere izaeran eta ibilbi-
dean. Oso ondo ezagutzen
zuen kultura hori», kontatu du
Carrascok. Bere etxean euskal
dantzak irakasten zituen, eta
Galdakaoko Andra Mari dantza
taldea eratu zenean, berak josi
zituen jantziak. «Euskal folklo-
rearen inguruko entziklopedia
bat izan zen, adar guztiak kon-
trolatzen zituelako; trikitixa,
euskal dantzak, jantziak, euska-
ra, abestiak...», nabarmendu du
historialariak.

Euskararen eta kulturaren
ezagutzaile, maitale eta zain-
dari izan zen Romualda Zu-
loaga. Baina ingurua erabat
liluratzen zuen panderoa as-
tintzen zuenean. Gontzal Ca-
rrascok bere biografia libu-
ruan kontatzen duenez,
«inguruko begirasun guztiak
bereganatzen zituen bere ka-
sa ikasitako Romualdak. Berba
eginarazten zion panderoari.
Atzamar guztiekin jotzen
zuen. Lortzen zuen soinua
bestelakoa zen. Joten eta po-
rruen estrofa bakoitzean alda-
ketak sartzen zituen, eta ez zi-

Irudian, Gontzal Carrasco,
historialaria eta trikitilaria.
Berak ondu du Zuloagaren
biografia.

tuen abesti berean zati bi
berdin jotzen. Bazuen sena
nortasunez parte bakoitzean
ukitu ezberdina sartzeko.
Piezaren melodiaren arabera
gauzatzen zuen Romualdak
erritmoa era batean edo bes-
tean. Buruz ikasitako letrei
ere berak asmaturiko zatiak
gehitzen zizkien». Panderoari
inork espero gabeko birak ema-
ten omen zizkion Zuloagak, eta
bere saltzo eta irrintzi sutsuak
ere sonatuak ziren. Bere senar
Jose Ojangurenek ere panderoa
jotzen zuen, baina ez Zuloaga-
ren mailan.

«Teknikoki oso ona zen Ro-
mualda. Agian gaurko pande-
ro-jotzaileekin konparatuz ge-
ro ez hainbeste, baina kontuan
izan behar dugu sasoian ez zi-
rela hainbeste trikitilari eta
pandero-jotzaile ikusten eta
maila desberdina zela. Tes-
tuingurua ere beste bat zen.
70eko hamarkadara arte triki-
tia herri kulturan babestu zen
eta ez zuen beste inon garatze-
ko aukerarik izan. Testuinguru
horretan, Romualda Zuloaga

oso pandero-jotzaile ona izan
zen. Trebea zen eta oso ondo
jotzen zuen. Senarrarekin ere
jotzen zuen, Jose Ojangurene-
kin, eta nabaritzen da Romual-
da abilagoa zela. Bada argazki
bat biak elkarrekin panderoa
jotzen ageri direna. Jose begi-
ra-begira dauka Romualdak,
miresmenez. Haien alaba Bele-
ni aipatu nion ‘maiteminez’
begiratzen ziola aitak amari
argazki horretan. Eta Belenek
esan zidan ezetz, Jose Romual-
dari begira dagoela haren
erritmoari jarraitzeko. ‘Hain
trebea zen panderoarekin, ez
zen erraza berari jarraitzea’,
kontatu du Carrascok.

Jose Ojanguren pertsona ga-
rrantzitsua izan zen Romualda
Zuloagaren bizitzan. Garaiko
jendartean gizonek hartu ohi
zituzten roletatik apartatu zen
eta horri esker pandero-jotzai-
lea lasai ibili zen gustatzen zi-
tzaiona egiten. «Gaur egun
bortitza gertatzen da esatea se-
narra ‘malguagoa’ zenez Ro-
mualdak gustatzen zitzaiona
egin ahal izan zuela. Gaur egu-

netik begiratuta, gogorra egi-
ten da hori esatea. Belenek,
haien alabak, asko nabarmen-
tzen du hori. Tristea da hori
onartzea, baina egia da sa-
soian, generoaren araberako
rolen banaketan, badirudiela
Josek gizonei inposatzen zi-
tzaien rol horretatik alde egi-
ten zuela. Emaztea panderoa
jotzera joaten zen munduan
barna beste gizonezko batekin,
eta berak animatu eta bultzatu
egiten zuen, eta bera etxean
geratzen zen seme-alabekin.
Jose Romualdaz harro zegoen.
Berak ere panderoa jotzen
zuen eta konturatzen zen Ro-
mualdak berak baino hobeto
jotzen zuela. Gainera, Romual-
dak saltzoak egiten zituen eta
koplak kantatzen zituen. Jose
jakitun zen Romualda artista
puska bat zela, abila zela. Bere
garairako gizon modernoa
izan zen, eta baita Romualda
ere», uste du Carrascok.
«Inguratzen zituzten trikiti-
lari guztiak gizonak ziren
arren, ez pentsa Romualda ba-
tere kikiltzen zenik. Berak ez
zuen panderoa jotzea balen-
triarekin lotzen, plazara lotsa-

rik gabe ateratzeak ez zuen au-
sart bilakatzen. Askotan Jose
eta umeak etxean utzita irte-
ten zen kalera berak gura zue-
na egitera. Ganorabakotzat
izango zuten askok, baina Ro-
mualda argia zen, eta jakingo
zuen helduko zitzaizkion iruz-
kinei hanka egiten. Berak pan-
deroari ekin eta koplak bota-
tzea besterik ez zuen gura».
jasotzen da biografian.

ALBOKARIAK ETA TRIKITILARIAK

Albokariekin eta trikitilariekin
aritu zen bikote Zuloaga. Ma-
riano Barrenetxea albokariare-
kin plaza dezente egin zituen,
gertukoak ziren. Barrenetxeari
esker iritsi dira egunotaraino

Jose Ojanguren eta
Romualda Zuloaga senar-
emazteak panderoa jotzen,
Galdakaoko Euskal Jaietan.
OJANGUREN ZULOAGA SENDIA

Panderoari inork espero gabeko birak ematen
omen zizkion Zuloagak, eta bere saltzo eta
irrintzi sutsuak ere sonatuak ziren. Panderoa
hizketan jartzen zuela esaten zen

«Erromeriak, panderoa, trikitia.... gustatzen
zitzaizkion. Arraroa zen emakume bakarra

izatea hainbeste gizonen artean, baina denaren

gainetik ondo pasatzea gustatzen zitzaion»

albokaren inguruko zehazta-
pen historiko eta morfologi-
koak. Horrez gain, Romualda
Zuloagari buruzko kontuak ere
jaso zituen Barrenetxeak, Gon-
tzal Carrascok berak liburuan
nabarmendu duenez. «Bere le-
rroetan Romualdaren inguru-
ko pista ugari utzi zizkigun al-
bokariak, pandero-jotzailea
baino hamarkada batzuk be-
randuago hil zenak. Informa-
zio-iturri oparoa da guretzat
Mariano, berari esker ezagu-
tzen ditugu Romualdaren kon-
tu ugari. Oso begiko zuen pan-
dero-jotzailea albokariak».
Antonio Aiesta, Silvestre
Elezkano “Txilibrin” eta Mar-
tzelo Arrieta “Borlas” bidela-
gun izan zituen askotan.
1960ko hamarkadan, herritik
hirira egin zuen salto Zuloagak,
urte pare bat eman baitzituen
Ballet Ollaeta eta Dindirri dan-
tza taldearekin pandero-jotzai-
le. Carrascok liburuan konta-
tzen duenez, «Jose Luis Bengoa
Zubizarreta kazetariak fitxatu
zuen Romualda Olaetarako. Li-
luratu egiten zuen Bekeakoaren
indarrak, idatzi zizkion hamai-
ka albistetan adierazi bezala.
Miretsi egiten zuen». Zubizarre-
ta irratian ere aritzen zen kaze-
tari, eta askotan aipatzen omen
zuen Romualda. Bere heriotza-
ren berria irratian emateaz Zu-
bizarreta bera arduratu zen.
Galdakaotik Bilbora egin
zuen salto, ermita eta mendial-
deko erromeriatatik antzoki
eleganteera pasatu zen Olaeta
eta Dindirri bezalako konpainia
sonatuekin. Panderoa inguru
horietara pasioz eraman zuen,
baina ez zen inoiz apartatu Gal-
dakaoko Andra Mari Dantza
Taldetik. 1955ean sortu zen eta
beti topatu zuen magala bertan
Zuloagak. Pare bat urtetan Bil-
boko konpainia horiekin aritu
ondoren, berriz bueltatu zen
Andra Mari ingurura. Eta imaji-

na ezineko tokietaraino iritsi
zen bere panderoarekin Andra
Mariren eskutik, Gales eta Inga
laterrara kasu.

Mariano Barrenetxea eta
Romualda Zuloagak Europako
hainbat herrialdetara bidaia-
tu zuten Andra Mariko dan-
tzariekin batera, eta Galesko
Llangollen jaialdian sarituak
izan ziren.

«Galesen egon zen behin se-
guru eta agian bitan. Sari ba-
tzuk eskuratu zituzten Maria-
nok eta berak. Harrigarria da,
1965. urtea zen, Franko hiltze-
ko hamar urte geratzen ziren
oraindik, eta emakume batek
irabazi zuen saria, panderoa
jotzen eta euskaraz abesten,
seme-alabak eta senarra Gal-
dakaon zeudela. Euskal jen-
darteak jakin beharko genu-
keen zerbait da zalantzarik
gabe. Baina, tamalez, Romual-
da nahiko ezezaguna da», bota
du hausnarketa Carrascok.

1964an lehen edizioan eta
1967an bigarrenean, Romual-
dak eta Mariano Barrenetxeak
“Alboka: bailables vascos” dis-
koa argitaratu zuten; bat albo-
kari eta bestea kantari eta pan-
dero-jotzaile.

EZ ZITZAION PILA AMAITZEN

«Romualda oso pertsona alaia
zen eta asko gustatzen zi-
tzaion jaia eta ondo pasatzea»,
nabarmentzen du behin eta
berriz Gontzal Carrascok. Bere
biografiaren izenburura «pan-
deroaren bidaia hilezkorra»
ideia ekarri du horregatik, Zu-
loagaren izaera hori goratzeko.
«Euskal folklorearekin lotuta-
ko jaiak, erromeriak, pande-
roa, trikitia.... asko gustatzen
zitzaizkion. Arraroa zen ema-
kume bakarra izatea hainbeste
gizonen artean, baina denaren
gainetik ondo pasatzea gusta-
tzen zitzaion berari. Ondo pa-
satzeko grina zen bere izaera-

ren oinarria. Ematen zuen pila
ez zitzaiola inoiz agortzen, ez
berari ezta bere ingurukoei
ere. Galesera joan ziren behin
baino gehiagotan. Atzerrita-
rren aurrean jotzen aritzen zi-
ren, haiek seko txundituta
utziz. Eta kontatzen dute eus-
kaldunek ez zutela inoiz amai-
tzen jotzen; jo, jo eta jo. Azke-
nerako parean zituztenak
etxera joaten ziren lotara, eus-
kaldunei -tartean Romualda-
ri- ez zitzaielako pila amai-
tzen. Nekaezinak ziren», esan
du Carrascok.

Etxekoek ere halaxe gogora-
tzen dute, alai eta festarako
prest. Bere alaba Belen Ojangu-
renek kontatzen duenez, «gai-
tzak jota zegoenean, panderoa-
ri ekiteko eta kantatzeko ohetik
altxatzen zenean, sinesgaitza
zirudien izaten zuen eraldake-
ta. Goitika ibiltzetik inguru-
koak goititzera igarotzen zen
amen batean. Romualdaren
ikusleek pandero-jotzailea osa-
sunez makal ote zegoen egiten
zuten duda izaten zuen orduan
alabak gogoan, bera besterik ez
baitzen egoten amaren gaixo-
tasunaren jakinaren gainean.
‘Jakingo ote dute lehentxoago
ohean etzanda eta gonbitoka
ibili dela?’».

1971n pausatu zen Romualda
Zuloaga, gazte. Garaian sona-
tua izan zen arren, urte askoan
itzalean egon da bere bizitza-
ren istorioa. Baina azken ur-
teotan saiakera berezia egiten
ari dira Galdakaoko Udaletik
eta herritik Romualda Zuloaga-
ri bere tokia emateko. Bide ho-
rretan, 2017ko martxoaren 8an
inauguratu zuten Urreta auzo-
ko Romualda Zuloaga Artetxe
plaza. Eta murala ere egin dio-
te bere herrian pandero-jotzai-
le talentudunari. Zuloagaren
aitortza egiteko bidean, Gon-
tzal Carrascoren biografia bes-
te gailur bat izan da.

2017an Romualdaren
omenez murala egin zuen
Galdakaon, bere herrian.
GAUR8

Egileak aitortu duenez, in-
formazioa biltzea ez da erraza
izan; besteei buruzko informa-
zioaren barruan begira egon
behar izan du, bigarren lerroa-
ri begira. «Hori da liburu guz-
tiaren tesia, era batean. Ema-

kumea izateagatik, 60ko ha-
markadan ibili zelako, ez dago
informazio asko Romualdaren
inguruan. Gizona balitz infor-
mazio gehiago izango zen. Ro-
mualdaren kasuan, bi iturri
mota erabili ditut; dokumen-

talak eta ahozkoak. Dokumen-
talak informazio osagarria
baino ez dira izan, apenas da-
goelako bere inguruko infor-
maziorik. Eta ahozkoetan elka-
rrizketak izan dira liburuaren
funtsa, alabarenak eta biloba-
renak». Belen Ojanguren eta
Desi Sanchez ama-alabak izan
dira, beraz, informazio iturri
preziatu hori.

Romualda Zuloagaren bizi-
tzaren berri jasotzean, beste
gogoeta bat pizten da bidean:
Maurizia Aldeiturriagaz gain,
izan ziren emakume pandero-
jotzaile gehiago —Mauriziak
eta Romualdak elkarrekin jo
izan zuten-. «Maurizia Aldei-
turriagaren inguruan infor-
mazio gehiago daukagu. Eta
bada zapalkuntza patriarkala-
ren adibide bat. Emakume bat
eta bakarra da, mitifikatu egin
duguna. Eta eredu bihurtu du-
gu. Maurizia bat izan da beste
askoren artean. Batzuetan
ematen du emakume bat go-
ratzean beste guztiak ordezka-
tuak daudela horrekin, nabar-
duraren beharrik gabe bezala.
Maurizia bakarra da eta bera-
rekin betetzen ditugu emaku-
me guztiak, ordezkatu egiten
ditugu. Bakoitzak bere histo-
ria dauka eta beste emaku-
meei ere ahots propioa ema-
tea beharrezkoa dav, iritzi dio
Carrascok.

«Plazan ibiltzen ziren ema-
kumeak normalean gero etxe-
ra joaten ziren zaintza laneta-
ra edo beste gauzetara,
gizonek plazan eta tabernan
jarraitzen zuten bitartean.
Emakume izatea traba izan da
bere inguruko informazioa
lortu ahal izateko, baina hori
ezin da izan aitzakia emaku-
meek itzalpean segitu deza-
ten. Historialarion lana ere ba-
da historiografia feminista
eraikitzeko ahalegina egitea»,
amaitu du ikertzaileak.



